
     Njoftim për median

      
ILDKP-OSBE, takim me studentët e Drejtësisë për antikorrupsionin

Inspektorati i Lartë i Deklarimit dhe Kontrollit të Pasurive (ILDKP) gjeti mirëkuptimin e studentëve të Fakultetit të Drejtësisë për krijimin e grupeve të përbashkëta për evidentimin, parandalimin dhe ndëshkimin e korrupsionit në arsimin e lartë, si edhe për të dhënë një kontribut real në përmirësimin e sistemit të drejtësisë në Shqipëri.
Në diskutimin e hapur “Studentët, aktivë në luftën kundër korrupsionit”, zhvilluar me mbështetjen e Organizatës për Sigurinë dhe Bashkëpunimit Evropian (OSBE) në kuadër të Ditës Ndërkombëtare Kundër Korrupsionit, Inspektori i Përgjithshëm i ILDKP, z. Adriatik Llalla, preku disa nga çështjet themelore të korrupsionit në Shqipëri.

Duke e konsideruar korrupsionin në sfidë të rëndësishme, por jo të pamundur, z. Llalla nxiti studentët e drejtësisë që, sot dhe në të ardhmen, të jenë aktivë në çështjet kundër abuzimit me pushtetin publik, të cilat përbëjnë thelbin e qeverisjes së mirë të një vendi. “Ju, studentët e drejtësisë, si prokurorët dhe gjyqtarët e së nesërmes, duhet të jeni të aftë të përmirësoni sistemin e drejtësisë në Shqipëri. Vetëm me ndershmëri dhe korrektesë do të jeni në gjendje të vini drejtësi në sistemin e drejtësisë”, theksoi z. Llalla.

Gjithashtu, një element i rëndësishëm i diskutimit ishte korrupsioni në arsimin e lartë, për të cilën Inspektori i Përgjithshëm i ILDKP theksoi se institucioni ka qenë aktiv në ndëshkimin e zyrtarëve abuzues në sistemin arsimor, sidomos atë universitar. “Në disa raste janë marrë masa shtrënguese për pedagogë, të cilët shfrytëzojnë pozicionin e tyre për përfitime personale. Por jemi të bindur se nuk është goditur thelbi i këtij problemi”. Sipas tij, zgjidhja është shumë e thjeshtë: “Nëse secili prej nesh bën mirë atë që mendon se është e drejtë për të ardhmen e vendit, jemi të sigurt se do të ndihmojmë në përmirësimin e imazhit të Shqipërisë”.

Në takim ishte i pranishëm edhe ambasadori i OSBE, z. Eugen Wollfarth, i cili vuri theksin tek domosdoshmëria e bashkëpunimit ndërmjet të gjithë faktorëve socialë në Shqipëri me institucionet e specializuara, siç është edhe ILDKP, për suksesin në luftën kundër korrupsionit. 

